
Ntlo ya nkgono e ne e ahilwe pela thota. E 
ne e na le serapana sa meroho se neng se 
ratwa ke batho. Haufinyana le serapana seo, 
ho ne ho phela mmutlanyana o tenang ,o 
seleng. Mmutlanyana o ne a kgalla meroho 
ya nkgono. Nkgono o ne a lemme dinawa, 
dihwete le meroho e meng e monate. 

Sibi e ne e le motswalle wa nkgono wa 
sebele. O ne a sala nkgono morao ha a ntse 
a nwesetsa tshingwana ya hae. Qetellong ya 
letsatsi le leng le le leng ha nkgono a qetile 
tshingwaneng, nkgono le Sibi, ntja ya hae, 
ba ne ba ya lapeng. Nkgono o ne a pheha 
meroho, ba je, ba robale.

Bosiung bo bong ha nkgono le Sibi ba 
robetse.

Mmutlanyana a nyenyelepa ka serapaneng 
sa meroho. 

A epa mokoti ho tswa thoteng ho ya kena ka 
serapaneng sa nkgono. A nanyetsa haufiufi 
a ntse a qamaka/thalatsa hore ho se be le ya 
mmonang.

Tlole! Tlole! Tlole! A fumana khabetjhe. A e 
ja!

Tlole! tlole! Tlole! A fumana sehwete. A se ja!

Tlole! Tlole! tlole! A fumana tapole. A e ja!

Ha a se a kgotshe, a nyonyoba a tsamaya!

Hoseng, nkgono a bona hore dihwete le 
ditapole di ntshitswe mobung, mme dinawa 
di robilwe tsa jewa.

A nahana hore ke motho, tshwene kapa ke 
ntho efe e entseng sena. Nkgono a kenya 
terata ho potoloha serapana. Bosiu a kwala 
heke/ keiti mme a notlela. Sibi a robala ka 
ntle ho lebela serapana.

Bosiu boo Nkgono a dula haufi le fenstere ho 
bona ya ka yang serapaneng. O dutse moo 
nako e telele ho se letho leo a le bonang. A 
qetella a robetse.

Hoseng a tsoha mme a bona hore heke/
keiti e ntse e kwetswe. Ntho tsohle di le jwalo 
ka ha a di tlohetse maobane hape ho se na 
mehato. A nwesetsa serapana sa hae jwalo 
ka tlwaelo, Sibi a le haufi le yena. Bosiung 
boo Sibi a robala ka ntlong. Ho ne ho 
bonahala hore terata e thusitse.

“Jwale hona ho a makatsa, Sibi,” a realo ha 
a bona hore meroho e jelwe hape letsatsi 
le latelang. A potoloha serapana ho bona 
hore na ha ho na le soba terateng. Ho ne ho 
se lesoba. Ha a shebisisa a bona lekgalo/ 
lesobana pela palo ya terata. A bona mokoti 
o ka lekanang Sibi ho kena ho ona.

Nkgono a makala hore ke eng e jang 
meroho ya hae. Na e be ke katse kapa 
ntja? Empa dintja le dikatse ha di je meroho 
e metala kapa e sa phehwang hape ha di 
dule mokoting. Na e be ke lakabane? Na 
lakabane e ja meroho? A ipotsa. O ne a sa 
tsebe.

A nahanisisa empa a se fumane karabo. 
Sena se etsahetse bosiu. Na e be ke 
nonyana? Tse ding di phela bosiu. 
Mohlomong ke morubisi?

Tjhe, morubisi o phela difateng, o etsa lerata 
hape ha o dule mokoting. A tseba hang 
feela hore ke mang. “Ke Mmutlanyana, Sibi! 
Ke yona feela phoofolo e ka lekanang ka 
mokoting ona, e ratang meroho.” O bua le 
Sibi jwalo e ka Sibi o tla mo araba.

“Hawu! Hawu!” ho bohola 

Sibi ka thabo.

Nkgono a loha leqheka ho tshwara 
mmutlanyana. A nka dihwete tse ntle, a 
di tlamella mmoho mme a tlama lerapo la 
teng leetong la Sibi. Sibi o tla tsoha hang ha 
dihwete di huleha a tshware mmutlanyana, o 
nahana jwalo.

Ka letsatsi lena mmutlanyana o ne a lapile 
haholo. A se hlole a emela bosiu jwalo 
ka tlwaelo. Nkgono a iketsetsa teye ha 
Sibi a bothile letsatsing. Mmutlanyana a 
nyenyelepela ka hara serapana. A bona 
dihwete tse ntle tse tlamilweng mmoho. 
A di tlolela anthe o tshwara leoto la Sibi. 
Sibi a tshoha. A tsoha, a bohola, a lelekisa 
mmutlanyana.

Nkgono a latela ka thupa. A matha ka mora 
Sibi, ha a ntse a lelekisa mmutlanyana. 
Mmutlanyana o ne a batla mokoti o haufi. 
Sibi o ne a le mohatleng wa mmutlanyana. 
A loma mohatla wa mmutlanyana mme wa 
kgaoha. Mmutlanyana itahlela ka mokoting 
ha Sibi a ntse a bohola pela mokoti. 
Mmutlanyana o setse ka sekutwana sa 
mohatla.

Ho tloha mohlang oo, Mmutlanyana a ba 
le mohatla o sekutwana. Ho tloha mohlang 
oo, dintja di lelekisa dimmutlanyana 
le dimmutlanyana di baleha dintja. 
Dimmutlanyana di sa ntse di ja meroho. Ha 
o bona serapana se setle sa meroho, o tsebe 
hore dimmutlanyana di haufi.

